
Punktar unnir upp úr
framsögu Þorkels Kolbeins, fulltrúa ASÍ í vinnumarkaðsráði Austurlands
á opnum fundi Atvinnumálanefndar ASÍ 13. janúar 2010
· Atvinnuástandið á svæðinu: Atvinnuleysi á Austurlandi mældist 3,6% í nóvember, alls voru 311 manns skráðir atvinnulausir í lok mánaðarins. Ástandið á svæðinu hefur verið nokkuð gott en er þó að versna um þessar mundir – að hluta til skýrist það af hefðbundinni árstíðasveiflu í atvinnulífinu eystra. Staðan í fiskvinnslu og veiðum er nokkuð góð en þó hafa tvö fyrirtæki í vinnslu nýlega hætt störfum. Vegna óvissu um loðnuveiðar er erfitt að segja til um horfur í vinnslu uppsjávarafla en hún er stór þáttur í vinnslu og veiðum á Austurlandi. Ferðaþjónustan er öflug á svæðinu og eru menn almennt bjartsýnir á sumarið. Iðnaðarmenn bera sig ágætlega enda talsvert að gera í margvíslegum viðhaldsverkefnum. Mikið aðhald er í opinberri þjónustu og líkur á einhverjum samdrætti. Staða atvinnumála á svæðinu hefur verið einna verst á Mið-Austurlandi en þar var líka þenslan mest fyrir kreppuna.
· Vinnumarkaðsaðgerðir á svæðinu: Skráningarstaðir eru á flestum eða öllum þéttbýlisstöðum á svæðinu og koma ráðgjafar út á staðina til að tala við þá sem eru á skrá. Líklega mætti gera talsvert betur í að finna úrræði við hæfi hvers og eins en nú er gert. Samstarf AFLs-starfsgreinafélags og Vinnumálastofnunar er mjög takmarkað en þó sér AFL um skráningu atvinnulausra á tveimur stöðum. Lítið samstarf er við sveitarfélögin en samstarf við Þekkingarnet Austurlands og Starfshæfingu Austurlands er með ágætum, t.d. hefur verið samið við Þekkingarnetið um að það taki að sér ráðgjarfaviðtöl. Fjölmörg menntaúrræði hafa verið í boði á svæðinu. Mikill áhugi hefur t.d. verið á námskeiði Nýsköpunarmiðstöðvar „Orkubóndanum“ sem er haldið fyrir þá sem vilja beisla orku í nærumhverfi sínu. Vinnumálastofnun hefur ekki boðið upp á mörg námskeið eystra til þessa en það stendur til bóta. Menn virðast ekki á einu máli um það hversu miklum árangri menntaúrræðin skila. Nokkuð hefur verið um átaksverkefni hjá sveitarfélögum en lítið hefur verið um önnur starfstengd úrræði. Hlutabótakerfið hefur hins vegar reynst vel.
· Vinnumarkaðsráðið á svæðinu: Fundir eru haldnir u.þ.b. þrisvar sinnum á ári. Fjármunir ráðsins hafa m.a. verið notaðir til að styðja Þekkingarnet Austurlands, Starfsendurhæfingu Austurlands og iðngarða. Þá lét ráðið vinna skýrslu um áhrif samgöngubóta á Miðausturlandi á atvinnulífið. Reynslan af vinnumarkaðsráðinu á svæðinu virðist ekki vera mjög góð og starfið nokkuð sundurlaust. Hugsanlega mætti ná meiri árangri með því að halda oftar fundi.

